Meddwl am Marc


Marc Pennod 4 adnodau 35-41.  

Iesu’n tawelu’r storm

Disgrifiad o Iesu’n gostegu’r storm sydd yma.  Roedd y disgyblion wedi cynhyrfu wrth weld y dŵr yn llenwi’r cwch ac yn meddwl y byddent yn boddi. Roedd teithio mewn cwch yn gyffredin yng nghyfnod Iesu a byddai stormydd annisgwyl llyn Galilea yn stormydd y byddai’r disgyblion fu’n bysgotwyr wedi eu profi o’r blaen. 

Pa fath o storm oedd hon?  Roedd y tonnau “mewn peryg o ______ cwch.” (adn 37) . Yn fwy na hyn roedd yr un yr oedd y disgyblion yn dibynnu arno “yn cysgu’n drwm …yn starn y cwch” (adn 38).  Roedd panig llwyr wedi eu meddiannu. Gair gan Iesu sy’n tawelu’r cyfan (adn 37).  A dyma’r storm, er mor fygythiol ydoedd, yn peidio â  bod yn broblem.

Darllenwch Salm 89:9 lle mae’n disgrifio Duw fel un oedd yn medru tawelu’r môr.  Beth mae hwn eto yn dweud am Iesu?  Ydy e’n ateb cwestiwn y disgyblion (adn 41)?
Er bod y disgyblion yng nghwmni Iesu oedden nhw wedi dysgu ei fod yn Fab Duw?  Roedden nhw’n fodlon gwrando ac aros yn ei gwmni, ond pan ddaeth y storm doedden nhw ddim mor siŵr o’u pethau er nad oedd e’n bell oddi wrthyn nhw. 

· Ydy hi’n bosib ein bod ni hefyd, er ein bod yn ddisgyblion i Iesu, yn methu gweld ei nerth fel Mab Duw?
Cwestiwn: Beth yw stormydd bywyd i ni?Ai dewis llwybr gwaith neu goleg? Ai methu cystadlu â ffrindiau a bod yn un o’r ‘in gang’? Neu ydy bywyd yn ein siomi? “Pam dych chi mor ofnus?” (adn 40) medd Iesu.

Ydych chi wedi gweld y ffilm ‘Robin Hood Prince of Thieves’ a’r seremoni briodas yn y goedwig lle mae’r Brenin Richard yn cuddio ei hun dan gwfl mynach. Wrth dynnu’r cwfl mae’r cardotyn yn dangos ei fod yn frenin go iawn a phawb yn syrthio ar eu gliniau o’i flaen. Rhywbeth fel hyn sy’n digwydd yma wrth dawelu’r storm, mae Iesu’n dangos am eiliad ei nerth fel Mab Duw ac mae’r disgyblion yn gweld hynny. 

Cwestiwn: Beth mae’r disgyblion yn ei ofyn wedi gweld Iesu’n gostegu’r storm?
“____  ydy hwn?” (adn 41)

Beth yw’n hateb ni i’r cwestiwn … ofni neu blygu i Iesu Fab Duw?
Gweddi: Arglwydd.  Helpa  ni i ymddiried ynot ym mhob storm ac i dy addoli fel Mab Duw.  Beth bynnag yw’r stormydd sydd yn ein bywydau delia gydag nhw os gweli di fod yn dda. Gofynnwn hyn yn dy enw’n unig . Amen

